
Tres marcas da Denominación de Orixe lograron cadansúa medalla de ouro e outras dúas recibiron mencións de honra

A DO Ribeiro resultou a máis premiada na categoría de viños brancos do 'Concurso de Vinos del Noroeste'

por Vm - 10/06/2008

A Denominación de Orixe Ribeiro resultou a máis premiada da segunda edición do 'Concurso de Vinos del Noroeste' na súa categoría de viños brancos, copando deste xeito a metade dos galardóns nesta variedade, segundo informou onte o Consello Regulador. A entrega de premios tivo lugar o pasado 6 de xuño no Castillo de los Templarios, en Ponferrada.

O viño ribeiro Beade Primacía, de adegas A Portela, recibiu a medalla de ouro na categoría de viños brancos. Pola súa banda, os viños Sameirás 1040, de Antonio Cajide Gulín, e Cuñas Davia Barrica, de Adegas Valdavia, foron os galardonados coa máxima distinción na categoría de brancos de barrica. Ademais destes tres premios, a DO sumou outros dous máis, xa que os viños Sameirás, de Antonio Cajide Gulín, e Mais de Cunqueiro, de adega Cunqueiro, recibiron cadansúa mención de honra na variedade de viños brancos.

Nesta segunda edición do certame, organizada polo concello de Ponferrada, concurriron un total de 341 mostras de Galicia, Asturias, Castela e León e Norte de Portugal. O xurado encargado de valorar os viños estivo formado por periodistas, críticos especializados, técnicos e sumilleres dos lugares participantes no concurso.





